
Annotatsiya. Disleksiya bu o‘qish, yozish va talaffuz qilish qobiliyatlariga ta’sir qiluvchi nevrologik buzilishdir. Ko‘pchilik bu holatni faqat bolalikda uchraydi, deb o‘ylaydi, ammo u hayot davomida saqlanib qolishi mumkin. Ushbu maqolada disleksiya haqida asosiy ma’lumotlar, uning sabab va belgilari, shuningdek, qanday yordam va strategiyalar mavjudligi haqida so‘z yuritamiz. 

Аннотация. Дислексия — это неврологическое расстройство, которое влияет на способности чтения, письма и произношения. Многие считают, что это состояние встречается только в детстве, однако оно может сохраняться на протяжении всей жизни. В данной статье рассматриваются основные сведения о дислексии, её причины и симптомы, а также возможные способы помощи и стратегии коррекции.

Annotation. Dyslexia is a neurological disorder that affects reading, writing, and pronunciation abilities. Many people believe that this condition occurs only in childhood, but it can persist throughout life. This article discusses the main information about dyslexia, its causes and symptoms, as well as available forms of support and strategies for coping with it.

Disleksiya, asosan, o‘qish va yozish qiyinchiliklari bilan ifodalanadi. Bu buzilish IQ darajasi yoki intellektual qobiliyat bilan bog‘liq emas. Disleksiya bilan yashayotgan odamlar ko‘pincha so’zlarni tahlil qilish va tushunishda qiyinchiliklarga duch keladilar. Ularning miyasi tilni qayta ishlashni boshqacha tarzda amalga oshiradi, bu esa axborotni kodlash va dekodlash jarayonlariga ta’sir qiladi.
Disleksiya genetik va nevrologik omillar bilan bog‘liq bo‘lishi mumkin. Tadqiqotlar shuni ko’rsatadiki, bu holat, ko‘pincha, oilaviy gen orqali o‘tadi. Shu bilan birga, miyaning ma’lum bir sohalaridagi faollikning pastligi yoki o’zgarishi disleksiyaning rivojlanishiga sabab bo‘lishi mumkin.
Zamonaviy lingvistika va nevrologiya fanlarining kesishgan nuqtasida neyrolingvistika deb ataluvchi yo‘nalish shakllandi. U til faoliyatining miyada qanday amalga oshishini, nutq hosil bo‘lishida neyron tizimlarning o‘zaro ta’sirini o‘rganadi. Shu nuqtai nazardan bolalarda disleksiya hodisasi, ya’ni o‘qish va yozish malakasining o‘zlashtirilishidagi buzilish — neyrolingvistik tahlil uchun eng muhim obyektdir. Disleksiya oddiy savodsizlik emas, balki miyaning tilni qayta ishlashdagi funksional o‘ziga xosligi bilan bog‘liq murakkab neyropsixologik jarayondir.
Disleksiya — bu bola intellekti normal yoki yuqori bo‘lsa-da, o‘qish va yozishni o‘rganishda doimiy qiyinchiliklarga duch keladigan holatdir. Jahon sog‘liqni saqlash tashkiloti (JSST) ta’rifiga ko‘ra, bu holat neyrobiologik asosga ega bo‘lgan o‘rganish buzilishi hisoblanadi.
Odatda disleksiyali bolalarda:
harflarni almashtirish yoki joyini o‘zgartirib o‘qish;
tovush va harf o‘rtasidagi bog‘liqlikni to‘g‘ri o‘rnatmaslik;
so‘zlarni teskari tartibda idrok etish;
yozma nutqda grammatik xatolarni takrorlash;
matn mazmunini tushunishda sekinlik kuzatiladi.
Bu belgilar bolaning zehn yoki eslab qolish qobiliyatining pastligi bilan emas, balki miyada til ma’lumotini qayta ishlash mexanizmining o‘ziga xos faoliyati bilan izohlanadi.
Disleksiya jarayonini tushunish uchun til tizimining miyada qanday ishlashini bilish zarur. Inson miyasida nutq faoliyati asosan ikki yarimshar faoliyatiga tayanadi:
Chap yarimshar — tilni qayta ishlash, fonemik tahlil, sintaktik tuzilish va yozuv bilan bog‘liq;
O‘ng yarimshar — intonatsiya, obrazlilik va kontekstual idrok uchun javobgar.
Disleksiyada aynan chap yarimshardagi Broka va Vernike zonalari faoliyati sustlashadi yoki ular o‘rtasidagi neyron aloqalar yetarlicha shakllanmaydi. Natijada grafemik (harf), fonemik (tovush) va semantik (ma’no) darajadagi muvofiqlik buziladi. Bu esa bolaning so‘zlarni tovushlab o‘qish yoki ularni tushunish jarayonini sekinlashtiradi.
Neyroximik tadqiqotlar shuni ko‘rsatadiki, disleksiyada miya yarimsharlari o‘rtasidagi korpus kallosum (biriktiruvchi tolalar) ning faolligi past bo‘ladi. Shu sababli vizual ma’lumot (ko‘rish orqali olingan harflar) fonologik ma’lumot (tovush shakli) bilan tez integratsiyalanmaydi. Bu disleksiya hodisasining neyrolingvistik mohiyatini ochib beradi.
Disleksiya faqat harflarni o‘qishdagi xato emas, balki tilni qabul qilish, tahlil qilish va qayta yaratishdagi tizimli buzilishdir. Shuning uchun u fonologik, morfologik, sintaktik va semantik darajalarda ifodalanadi:
Fonologik darajada – tovushlarni ajrata olmaslik, fonemalarni chalkashtirish, “b” va “p”, “d” va “t” tovushlarini adashtirish.
Morfologik darajada – so‘z yasovchi qo‘shimchalarni tushunmaslik yoki noto‘g‘ri qo‘llash, “o‘qituvchi” o‘rniga “o‘qichi” kabi xatolar.
Sintaktik darajada – gap qurilishida bo‘shliqlar, tartibning buzilishi, so‘zlarni joyidan siljitish.
Semantik darajada – matn mazmunini tushunmaslik yoki asosiy fikrni ajrata olmaslik.
Shunday qilib, disleksiya bolaning nutq tizimini tashkil etuvchi barcha bosqichlarga ta’sir etuvchi kompleks til hodisasidir.
Disleksiyali bola o‘qishdagi sekinlik sababli maktabdagi muvaffaqiyatsizlikni boshdan kechiradi. Bu esa o‘z-o‘ziga ishonchsizlik, ijtimoiy ajralish va ruhiy bosimni keltirib chiqaradi. Ammo ilmiy tadqiqotlar shuni ko‘rsatadiki, bunday bolalarda ijodiy va vizual tafakkur ko‘proq rivojlangan bo‘ladi. Ular ko‘pincha tasviriy san’at, dizayn, texnika, musiqaga moyil bo‘ladi. Shuning uchun zamonaviy neyropsixologiya disleksiyani “buzilish” emas, balki o‘ziga xos miyaning ishlash turi sifatida talqin qilmoqda.
Disleksiyani bartaraf etish uchun lingvoterapiya, logopedik mashg‘ulotlar, neyrofeedback, multisensor o‘qitish kabi metodlar qo‘llaniladi. Ayniqsa, ko‘rish, eshitish va harakatni birlashtirgan multisensor yondashuv samarali hisoblanadi. Masalan, bola tovushni eshitib, uni yozadi, so‘ng uni ko‘rish orqali mustahkamlaydi — bu miyaning har ikkala yarimsharini faollashtiradi.
O‘zbek tilidagi disleksiya tadqiqotlari hali yangi yo‘nalish bo‘lib, fonemik tizim, o‘zbek grafikasining o‘ziga xosligi, shuningdek tovush-harf moslik darajasi o‘rganilishi zarur. Bu mahalliy logopedik metodika uchun muhim ilmiy poydevor bo‘lib xizmat qiladi.
Disleksiya — bu til va miyaning murakkab o‘zaro ta’siri natijasida yuzaga keladigan neyrolingvistik hodisa. U bolaning idrok, eshituv, xotira va tilni qayta ishlash jarayonlarining muvofiqlashmaganligi bilan tavsiflanadi. Disleksiyani to‘g‘ri tushunish uchun uni faqat “o‘qishdagi qiyinchilik” sifatida emas, balki til tizimining neyron modellaridagi farq sifatida ko‘rish lozim. Shu tarzda yondashilgandagina bolaga individual, samarali o‘quv strategiyasi ishlab chiqish, uning tafakkur salohiyatini to‘liq ro‘yobga chiqarish mumkin bo‘ladi.

